
Abstrak: Kajian ini adalah kajian pragmatik yang meneliti implikatur yang terdapat dalam wacana ucapan 

politik. Setiap wacana politik yang disampaikan oleh seseorang pemimpin tidak semestinya terbatas kepada 

maksud literal dan mungkin menyukarkan rakyat marhaen untuk memahami maksud sebenar. Oleh itu, kajian 

ini dijalankan untuk menganalisis implikatur yang digunakan dalam ucapan bajet tahunan Dato’ Sri Najib Tun 

Abdul Razak (DSNTAR) iaitu bekas Perdana Menteri Malaysia yang ke-6. Objektif spesifik dalam kajian ini 

adalah mengenal pasti implikatur yang terdapat dalam ucapan bajet DSNTAR, mengelaskan implikatur yang 

terdapat dalam ucapan yang dikaji berdasarkan maksim kerjasama Grice (1975) iaitu kualiti dan kuantiti, 

menganalisis ujaran berimplikatur mengikut bentuk logik dan merumuskan penggunaan implikatur dalam 

ucapan bajet tersebut. Kajian kualitatif ini melibatkan analisis wacana untuk meneliti ucapan bajet tahunan oleh 

DSNTAR telah diperoleh daripada portal rasmi Kementerian Kewangan Malaysia.. Sejumlah sembilan ucapan 

bajet tahunan yang telah dibentangkan oleh  DSNTAR di Dewan Parlimen, Kuala Lumpur daripada tahun 2010 

sehingga 2018 telah dianalisis. Dalam menganalisis ujaran berimplikatur, pengkaji menggunakan Teori Grice 

(1975) yang mengemukakan sebuah prinsip dasar iaitu Analisis terdiri daripada 2 huraian berdasarkan setiap 

satu jenis perlanggaran maksim. Dengan itu, hasil kajian sebegini mampu menghuraikan maksud sebenar yang 

disampaikan oleh DSNTAR. 

 

Kata Kunci - Implikatur, maksim kerjasama, maksim kualiti, maksim kuantiti, ucapan bajet, wacana politik,  

 

Abstract: This is a pragmatics study which scrutinizes the implicatures in the discourse of political speech. 

Every political discourse delivered by a leader is not necessarily limited to literal meanings, hence, this may 

make it difficult for the laymen to understand the intended or the inferred meanings of the discourse, Thus, this 

study was conducted to analyse the implicatures in the annual budget speeches of Dato 'Sri Najib Tun Abdul 

Razak (DSNTAR), the former 6th Prime Minister of Malaysia. The specific objectives of this study were to 

identify the implicatures in the DSNTAR’s budget speeches, to categorise the implicatures found in the 

speeches based on the cooperative principle of Grice’s (1975) maxim of quality and quantity, to analyse the 

implicatures logically and to summarize the use of implicatures found in the budget speeches. This qualitative 

study involves the discourse analysis of the annual budget speeches by DSNTAR which were obtained from the 

official portal of the Ministry of Finance Malaysia (http://www.treasury.gov.my). A total of nine annual budget 

speeches presented by DSNTAR at the Parliament House, Kuala Lumpur from 2010 to 2018 were analysed. In 

analysing the utterances, the researchers used Grice’s Theory (1975) which posits a basic principle of analysis 

consisting of 2 descriptions based each type of maxim violation. On this account, the results of this study are 

able to elucidate and reveal the implicit meanings in the speeches of DSNTAR. 

Pengenalan 

Arena politik tanah air sering disajikan dengan pelbagai adegan menarik ahli politik dalam 

menyampaikan ideologi parti masing-masing. Kehebatan sesebuah parti politik itu terletak 

kepada kewibawaan seseorang tokoh politik. Kebijaksanaan tokoh politik berucap dengan 

pelbagai kemahiran berbahasa akan dapat mempengaruhi rakyat. Oleh itu, penggunaan 

bahasa yang diucapkan mengandungi mesej-mesej tertentu memainkan peranan sama ada 

melalui teks ucapan ataupun ucapan spontan. Oleh itu, wacana politik merupakan salah satu 

medium untuk menyebarkan maklumat berkaitan ideologi parti masing-masing. Kebanjiran 

wacana politik muktahir ini disebabkan masyarakat zaman ini lebih bersikap terbuka 

mendengar pelbagai pandangan dari mana-mana pihak. Wacana ialah terjemahan daripada 

perkataan Inggeris iaitu discourse. Kata “discourse” berasal daripada Bahasa Latin iaitu 

discursus yang bermaksud “lari kian - kemari”. Wacana berasal daripada perkataan jawa iaitu 

‘wocono’. ‘Wocono’ daripada perkataan ‘woco’ yang bermaksud ‘baca’. Menurut Omar 

(1982), wacana ialah unit bahasa yang melebihi batas ayat yang di dalamnya memperlihatkan 

hubungan-hubungan dan perkembangan fikiran yang berurutan seperti ayat , sejumlah ayat, 

ceraian, perenggan, bab, buku, novel, cerpen, cerita, dialog, siri buku (cerita) dan sebagainya. 

Dalam kamus linguistik, menurut Kridalaksana (2008) wacana didefinisikan sebagai kesatuan 

kebahasaan lengkap dan dalam hieraki gramatikal ia merupakan satuan gramatikal tertinggi 

atau terbesar. Wacana ini direalisasikan dalam bentuk karangan yang utuh (buku, 

ensiklopedia, novel dan lain-lain) perenggan, kalimat atau kata yang membawa amanat yang 

lengkap.  

Menurut Tarigan (1987) mengemukakan bahawa wacana adalah satuan bahasa yang 

paling lengkap, lebih tinggi daripada klausa dan ayat, memiliki kohesi dan koheren, 

mempunyai awal dan akhir yang jelas, berkesinambungan, dan dapat disampaikan secara 

lisan atau tertulis. Van Dijk (2002), menjelaskan bahawa "wacana politik "tidak berdasarkan 

topik atau gaya, tetapi melihat siapa bercakap kepada siapa, seperti apa, pada masa dan tujuan 

apa. Wacana politik juga adalah debat politik umum yang terjadi di mana saja di antara 

masyarakat dengan pemimpin. Teks bertulis atau ucapan spontan yang diucapkan untuk 

khalayak bertujuan untuk mempengaruhi masyarakat. Setiap ucapan yang diucapkan tokoh 

politik mempunyai kepentingan kepada parti politik masing-masing. Permainan bahasa yang 

digunakan tokoh politik tidak dapat diramal kerana kadang-kala mereka menggunakan bahasa 

tidak formal, kadang kala mereka menggunakan bahasa formal. Bahasa formal atau tidak 

formal ini masing-masing mempunyai maksud tersirat jika diteliti dan dikaji (Daud, 2017, 

2018a, 2018b, 2018c; Wahid dan Daud, 2018). Wacana tokoh politik dianggap menarik untuk 

dikaji kerana ia akan melihat bagaimanakah seseorang tokoh politik itu memanipulasi 

pendengar dengan ucapan yang disampaikan mempengaruhi pendengar dengan pelbagai cara 

seperti mengungkapkan manifesto yang menarik, senda gurau, sindiran kepada pihak lawan 

dan sebagainya. Wodak (2007), telah menjelaskan bahawa terdapat pelbagai peranti politik 

pragmatik seperti sindiran, kiasan, gurauan dan ramalan yang dianalisis melalui pendekatan 

implikatur berdasarkan kepelbagaian fungsi kerana ia berdasarkan tujuan masing-masing. 

 

Sorotan Kajian Lepas  

Ilmu pragmatik permulaannya mendapat perhatian oleh ahli linguistik yang tidak bersetuju 

dengan cara bahasa dianalisis menggunakan rumus-rumus yang padat. Bahasa bukanlah 

keupayaan mental semata-mata. Semantik hanya memberi sedikit sahaja makna dalam 

memahami bahasa selebihnya makna di sebalik bahasa dikaji dalam bidang pragmatik. 

Pendekatan implikatur yang dikemukakan Grice (1975) menarik minat ramai ahli linguistik 

khususnya pragmatik untuk berbincang dengan lebih mendalam berkenaan makna tersirat 

dalam sesuatu wacana. Nama pengkaji terkenal luar negara seperti Grice, Austin dan Searle, 

Carston dan Gazdar telah banyak berjasa kepada bidang pragmatik khususnya implikatur. 

Pengkaji terkemuka dalam negara tidak kurang hebatnya seperti Asmah Omar, Nor Hashimah 

Jalaluddin dan Fatimah Subet telah sama memartabatkan bidang ini di Malaysia. Walau 

bagaimanapun, pemfokusan kajian implikatur dalam wacana politik pula melibatkan pengkaji 

seperti mengetahui perbualan yang berimplikatur dalam wawancara Donald Trump dengan 

menggunakan teori prinsip kerjasama Grice (1975). Kajian ini memfokuskan perlanggaran 

maksim prinsip kerjasama iaitu kualiti, kuantiti, releven dan perlakuan. Data dikumpul 

dengan pembacaan transkrip wawancara melalui analisis secara kuantitatif. Dapatan kajian 

menunjukkan terdapat 15 perbualan yang berimplikatur melanggar 4 maksim Grice. Hasil 

kajian menunjukkan bahawa Trump cenderung memberi lebih banyak maklumat daripada apa 

yang diperlukan iaitu perlanggaran maksim kuantiti. Kajian Nur Aini (2014) pula berkenaan 

perlanggaran maksim kerjasama akan menimbulkan implikatur percakapan. Tujuan penelitian 

ini adalah untuk mendeskripsikan penerapan implikatur percakapan Grice (1975) dalam 

tuturan tayangan humor politik Sentilan Sentilun di Metro TV. Metodologi penelitian yang 

digunakan dalam kajian ini adalah metodologi deskriptif kualitatif. Metodologi pengumpulan 

data dilakukan dengan menggunakan kaedah simak, iaitu dengan teknik simak bebas 

melibatkan percakapan, teknik rakam, dan teknik catat.  

Selain itu penelitian ini juga menggunakan kajian metodologi cakap dengan teknik 

cakap tetapi tidak bersua muka. Hasil dari penelitian ini terdapat banyak ucapan - ucapan 

humor dalam program komedi Sentilan Sentilun yang mengandungi implikatur percakapan. 

Kajian Larassati (2016) pula melihat bagaimanakah pemimpin pembangkang Anwar Ibrahim 

melanggar maksim kerjasama dalam wawancara yang bernama ‘Kick’. Wawancara ini 

disiarkan pada tahun 2007 ketika Indonesia dan Malaysia mempunyai pertikaian politik 

berkaitan tingkah laku yang kasar rakyat Malaysia kepada pekerja Indonesia. Hasil kajian 

mendapati bahawa beliau tidak hanya menjawab soalan seperti yang dijangka. Beberapa 

strategi melanggar maksim seperti memberi lebih banyak kesilapan, pengurangan, petunjuk, 

dan sebutan digunakan. Sepanjang wawancara itu, beliau kelihatan seperti ingin pendengar 

tahu isu kontroversi beliau selama ini tidak benar. Dia juga menunjukkan sokongannya 

kepada pekerja Indonesia. Dalam wacana wawancara ini, Anwar melafazkan perlanggaran 

maksim yang telah mewujudkan implikatur. Berdasarkan sorotan kajian-kajian lepas ini telah 

menujukkan bahawa kurangnya kajian yang memfokuskan data ucapan bajet tahunan oleh 

Dato’ Sri Najib Tun Abdul Razak (DSNTAR) sebagai sumber analisis datanya dengan 

memperlihatkan perlanggaran maksim kerjasama Grice (1975) berdasarkan ujaran tokoh 

politik seperti mana kajian ini akan dijalankan. 

 

Metodologi Kajian  

Menurut Subet & Daud (2016, 2017, 2018), metodologi kajian merupakan suatu kaedah yang 

paling berkesan dalam menjalankanpenyelidikan dan tatacara yang paling efektif bagi 

menjawab segala permasalahan kajian. Sesuatu kajian yang utuh untuk dijalankan 

memerlukan sesuatu pendekatan yang dinamik bagi mengukuhkan lagi dapatan sesuatu kajian 

itu. Dengan itu, dalam bab ini juga akan merungkai setiap metodologi yang diaplikasikan 

bagi mendapatkan dapatan kajian bagi kajian ini. Pengkaji telah memilih untuk menjalankan 

kajian yang menggunakan kaedah kualitatif. Menurut Gay dan Airasian (2003), penyelidik 

kualitatif cuba meneroka secara lebih mendalam dan memperoleh data sehingga ke peringkat 

persekitaran penyelidik untuk mendapatkan pemahaman mengenai sesuatu perkara, “kenapa” 

begitu kaedahnya dan “bagaimana” peserta dalam konteks melihat perkara tersebut. 

 



Perlanggaran Maksim Kerjasama (Kualiti Dan Kuantiti)  

Dalam Ucapan Bajet Tahunan Dato’ Sri Najib Razak:  

Sebuah Kajian Pragmatik 

                                                                         www.uniszaournals.com/apj                                             98 | Page 

 

Reka Bentuk Penyelidikan 

Reka bentuk penyelidikan digunakan untuk menstrukturkan penyelidikan serta untuk 

menunjukkan bahagian yang penting dalam projek penyelidikan seperti sampel-sampel data, 

pengukuran dan penilaian dan kaedah kerja kursus dapat bergabung untuk membentuk 

sebuah keputusan (Adnan, 2008). Manakala, merujuk Gay dan Airasian (2003) pula, reka 

bentuk penyelidikan merupakan deskripsi yang terperinci untuk menjelaskan prosedur yang 

digunakan dalam sesebuah penyelidikan. Oleh itu, rajah 1 akan menerangkan susur galur reka 

bentuk penyelidikan kajian ini. 

 

Rajah 1: Susur galur peringkat analisis data kajian 
 

 
 

Kajian ini akan melibatkan reka bentuk penyelidikan secara empat peringkat seperti 

yang terdapat pada rajah 1 di atas. Pada peringkat 1 pengkaji telah memilih sebanyak 

sembilan teks ucapan  Dato' Sri Mohd Najib Bin Tun Haji Abdul Razak iaitu Perdana 

Menteri Malaysia yang ke-6 sebagai instrumen kajian. Teks ucapan tersebut merupakan 

ucapan Dato’ Sri Najib Razak semasa pembentangan Bajet Tahunan Negara daripada tahun 

2010 sehinggalah 2018 yang diperoleh daripada portal rasmi Kementerian Kewangan 

Malaysia (http://www.treasury.gov.my).. Seterusnya pada peringkat kedua, pengkaji telah 

meneliti setiap baris-baris ucapan Dato’ Sri Najib Razak yang berimplikatur dan melihat 

perlanggaran maksim kerjasama Grice (1975). Pengkaji telah memilih data secara 

pensampelan bertujuan adalah untuk memilih data-data yang mengandungi implikatur dalam 

ujaran Dato’ Sri Najib Razak. Pengkaji akan mengkaji berkenaan perlanggaran maksim 

kerjasama Grice (1975). Terdapat empat maksim kerjasama dalam teori ini iaitu maksim 

kualiti, maksim kuantiti, maksim releven dan maksim perlaksanaan. Sekiranya sesuatu ujaran 

dalam ucapan tidak mematuhi prinsip ini ia bermakna pelanggaran maksim telah berlaku dan 

pasti mempunyai implikatur yang akan dikaji pengkaji. Menurut Grice (1975) terdapat empat 

maksim yang terlibat dalam garis panduan utama perbualan : 

 

 

Peringkat 1
Pengumpulan teks ucapan 

Dato' Sri Mohd Najib  Razak 
& pengesanan implikatur 

yang terdapat dalam ucapan 
bajet tahunan DSNTAR 

Peringkat 2

Memastikan perlanggaran 
maksim Grice (1975) 

menunjukkan Implikatur dan 
Pemilihan ujaran melalui 
persempelan bertujuan

Peringkat 3
Pengkaji akan menganalisis 
ujaran berimplikatur melalui 

analisis semantik iaitu 
menggunakan pendekatan 

bentuk logik

Peringkat 4
Pengkaji akan membuat 

rumusan ujaran bagi setiap 
satu pelanggaran maksim 

kerjasama bertujuan melihat 
maksud sebenar yang ingin 
disampaikan oleh penutur. 

http://www.treasury.gov.my/

a) Maksim kualiti (Cuba jadikan maklumat anda itu benar, khususnya jangan 

bercakap   bohong dan jangan bercakap jika kurang bukti)  

b) Maksim kuantiti (Jadikan maklumat  anda seinformatif yang boleh 

sebagaimana yang dikehendaki dalam perbualan dan jangan jadikan maklumat 

terlampau informatif hingga melebihi had) 

c) Maksim releven (Jadikan maklumat releven dengan perbualan) 

d) Maksim perlakuan/perlaksanaan (Elakkan maklumat yang tidak jelas, elakkan 

kekaburan, cuba ringkaskan maklumat dan cuba jadikan maklumat tersusun) 

 

Tetapi, bagi kajian ini pengkaji hanya akan memfokuskan pelanggaran maksim kualiti 

dan maksim kuantiti sahaja sebagai penganalisisan datanya. Kemudiannya pada peringkat 

ketiga, setelah mendapatkan ujaran-ujaran Dato’ Sri Najib Razak yang berimplikatur dan 

melanggar maksim pengkaji akan menggunakan analisis bentuk logik .Pada peringkat 

terakhir pengkaji akan menganalisis rumusan ujaran dalam ucapan bajet DSNTAR yang 

berimplikatur. Peringkat ini pengkaji akan mengupas lebih lanjut berdasarkan andaian 

implikatur. Perandaian ini akan mengungkap isi hati sebenar ucapan tokoh politik. 

 

Proses Menganalisis Data 

Pada bahagian ini pengkaji akan menunjukkan proses menganalisis data yang akan 

diaplikasikan sepanjang kajian ini dijalankan. Berikut merupakan contoh analisis data untuk 

andaian dalam implikatur untuk memberi nasihat. Analisis data akan melibatkan empat 

peringkat iaitu pada peringkat pertama pengkaji telah mengenal pasti ujaran-ujaran yang 

berimplikatur seperti yang terdapat pada No. 8 baris 18, muka surat 32 dalam Ucapan Bajet 

Tahun 2017. Untuk membezakan teks ucapan yang berimplikatur dengan tidak berimplikatur 

pengkaji telah membezakan jenis   ujaran iaitu tulisan tebal dan bergaris adalah data yang 

berimplikatur. 

 

Contoh Analisis Data Peringkat Pertama 

(Berdasarkan Kriteria Perlanggaran Maksim Kerjasama Grice 1975) 

Ujaran di bawah melanggar maksim kuantiti-maklumat terlampau informatif hingga melebihi 

hadnya. 

Ujaran Tebal Dan Bergaris Adalah Implikatur  

Ucapan Bajet Tahunan 2017 oleh YAB Dato’ Sri Mohd Najib Tun Haji Abdul Razak 

Manakala, makan minum, kalau sebelum ini boleh sedikit bermewah dan makan-

makan di restoran mahal, kini boleh bersederhana serta berjimat, barangkali di 

restoran – restoran berpatutan, namun tidak kurang enak makanannya.   (U.19/2017) 

 

Contoh Analisis Data Peringkat Kedua 

Seterusnya, pada peringkat kedua pengkaji telah menganalisis ujaran tersebut berdasarkan 

analisis semantik iaitu, bentuk logik. Bentuk logik ini bertujuan untuk membuat andaian 

kepada ujaran berimplikatur seperti contoh di bawah. Hal ini demikian kerana ujaran yang 

berimplikatur mempunyai dua makna yang harfiah dan berimplisit. 

 

Bentuk logik: 

Manakala, makan minum, _________________________.  

                                    [Sebelum kegawatan ekonomi]               

Contoh Analisis Data Peringkat Ketiga 

Pada peringkat keempat merupakan peringkat analisis data yang terakhir. Melalui peringkat 

ini pengkaji perlu merumuskan keseluruhan peringkat analisis kajian pengkaji. Berdasarkan 

ujaran berimplikatur dan analisis semantik-bentuk logik dapat membantu pengkaji untuk 

membuat rumusan ujaran makna sebenar yang telah disampaikan oleh YAB Dato’ Sri Mohd 

Najib Tun Haji Abdul Razak ini dapat dicungkil sehingga ke akal budi pendengar. 

 

Contoh Analisis Data Peringkat Keempat 

Rumusan Ujaran 

Ujaran ke-19 pada tahun 2017 DSNTAR mengatakan “Manakala, makan minum, kalau 

sebelum ini boleh sedikit bermewah dan makan-makan di restoran mahal, kini boleh 

bersederhana serta berjimat, barangkali di restoran – restoran berpatutan, namun tidak 

kurang enak makanannya” telah melanggar maksim kuantiti kerana mempunyai kriteria 

maklumat yang diberi melebihi had dan terlampau panjang. Implisitnya kemungkinan hanya 

membawa andaian bahawa keadaan ekonomi sekarang yang gawat. Sebelum ini, keadaan 

ekonomi Malaysia berada di tahap stabil sehinggakan boleh hidup dalam keadaan bermewah-

mewah tanpa tekanan kewangan. Semasa tidak berlakunya inflasi dalam sesebuah negara, 

kuasa pembeli semakin meningkat kerana barangan dijual dengan harga yang rendah 

sehingga membolehkan pengguna membeli barangan dengan harga yang berpatutan. Hal ini 

demikian merupakan sebuah peringatan daripada seorang Perdana Menteri kepada rakyat 

iaitu pada tahun 2017 ekonomi Malaysia dilihat kurang stabil sehingga menekan golongan 

berpendapatan rendah tetapi tetap juga boleh menjalankan kehidupan seharian walaupun 

secara bersederhana. 

 

Analisis Dan Perbincangan 

Pada bahagian ini pengkaji akan menganalisis ucapan YAB Dato’ Sri Mohd Najib Tun Haji 

Abdul Razak yang telah melanggar maksim kerjasama iaitu maksim kualiti dan maksim 

kualiti. 

 

Perlanggaran Maksim Kualiti 

Maksim kualiti bermaksud penutur tidak membicarakan hal yang benar sebaliknya 

mengatakan hal yang palsu atau tidak mempunyai bukti yang cukup kuat. Dalam konteks ini 

penutur akan memendamkan maklumat oleh sebab tidak ada pengetahuan yang cukup bagi 

meyakinkan pendengar (Azhar, 2012). 

 

i) Analisis semantik : 

Kesimpulannya, sebagai sebuah negara yang sedang membangun dan bercita-cita besar. 

Malaysia seperti mana yang lainnya sedang bertarung di gelanggang dunia yang sungguh 

mencabar. Malah, sejak merdeka kita tidak sunyi daripada dihambat pelbagai dugaan dan 

rintangan. (U.137/2010) 

 

Bentuk logik : 

Kesimpulannya, sebagai sebuah negara yang sedang membangun dan bercita - cita 

besar. Malaysia seperti mana yang lainnya sedang __________________________  

                                                             [Bersaing dengan negara lain] 

yang sungguh mencabar. Malah, sejak merdeka kita tidak sunyi daripada dihambat pelbagai 

dugaan dan rintangan.     

ii) Analisis semantik : 

 

Dunia kini adalah dunia tanpa sempadan. Tidak seperti dahulu, pelbagai informasi 

kontemporari boleh diperolehi di hujung jari. (U.51/2014) 

 

Bentuk logik: 

Dunia kini adalah  (a) _______________.  

                           [dunia diterokai tanpa had]      

Tidak seperti dahulu, pelbagai informasi kontemporari boleh 

(b) ____________________ 

       [informasi boleh diperoleh dengan melayari internet] 

 

Rumusan ujaran  

Dalam ujaran ke-137 dalam bajet tahunan DSNTAR iaitu “bertarung di gelanggang dunia” 

tergolong dalam perlanggaran maksim kerjasama kerana bercakap dengan kekurangan bukti 

yang kukuh berdasarkan kriteria maksim kualiti. Oleh itu, ujaran tersebut dapat diandaikan 

bahawasanya beliau sebenarnya ingin menyatakan yang negara kita akan sentiasa mencuba 

yang terbaik untuk selaras dengan negara-negara maju yang lain daripada pelbagai aspek 

contohnya, dari segi perindustrian, perkhidmatan, pertanian, perikanan dan sebagainya. 

Perkataan “bertarung” tersebut tidak membawa makna lain seperti “peperangan” dan 

“perebutan kuasa” kerana konteks ucapan lebih merujuk kepada daya saing Malaysia dalam 

ekonomi. Semua negara bersaing untuk menjadi sebuah negara yang maju. Malaysia juga 

tidak ketinggalan dalam persaingan untuk menjadi salah satu negara yang mencapai status 

negara maju. Dalam usaha menjadi sebuah negara maju, sesebuah negara perlu 

memperkasakan beberapa aspek penting dalam negara. Malaysia perlu terlebih dahulu 

memperkasakan ekonomi dan sosial negara. Wawasan 2020 menjadi matlamat utama ketika 

ini dalam memastikan wawasan itu terlaksana. Menurut Isjwara (2002), pembangkang perlu 

bersama-sama membantu kerajaan Malaysia dalam merencanakan pembangunan, kestabilan 

ekonomi dan kesejahteraan rakyat yang bakal berdepan persaingan yang ketara di persada 

antarabangsa. 

Selain itu, dalam ujaran ke-51 pada tahun 2014 DSNTAR ada menyebut bahawa 

“Dunia kini adalah dunia tanpa sempadan. Tidak seperti dahulu, pelbagai informasi 

kontemporari boleh diperolehi di hujung jari.” Ujaran ini melanggar maksim kualiti kerana 

berkata perkara palsu atau tidak benar dari segi kriteria perlanggaran maksim kerjasama 

Grice (1975). Justeru, ujaran yang dihitamkan dapat diandaikan bahawa DSNTAR sedar 

bahawa dunia kini seolah-olah tiada had untuk diterokai iaitu dengan hanya menggunakan 

teknologi internet boleh mendapat segala maklumat. Perkara ini dikaitkan dengan abad ke-21 

yang telah mengalami pelbagai perkembangan dari segi teknologi sehingga mampu memberi 

manfaat kepada semua masyarakat melayari internet untuk mendapatkan informasi berguna. 

Menurut Aman dan Hamid  (2015), kebaikan media sosial menjadi alat transformasi dalam 

semua aspek kehidupan manusia terbukti dan cadangan yang ekstrem menangani media 

sosial seperti menyekat akses laman sosial sememangnya mustahil. Selain informasi berguna, 

internet juga boleh digunakan untuk memudahkan urusan rakyat. Sebagai contoh, dengan 

kemajuan teknologi tanpa sempadan ini rakyat mampu mengemas kini BRIM secara mudah 

tanpa perlu beratur panjang dan melayan kerenah birokrasi. Di samping itu, “dunia tanpa 

sempadan” dan “informasi dihujung jari” dapat diandaikan bahawa kemampuan internet 

yang mampu mencari pelbagai maklumat dengan mudah dan cepat. Dengan adanya sumber 

internet, rakyat negara ini mudah mendapatkan maklumat-maklumat yang terkini tetapi harus 

bijak menapis sama ada maklumat itu benar-benar sahih atau tidak.  

 

Perlanggaran Maksim Kuantiti 

Menurut Azhar (2012) maksim kuantiti merujuk kepada apabila seseorang bercakap atau 

berkomunikasi haruslah didukung dengan fakta atau data yang lengkap agar terhindar 

daripada yang tidak benar atau lemah sebaliknya hendaklah membuat pernyataan yang betul 

dan tepat agar maklumat yang diberikan itu diterima pendengar dengan hati terbuka. Jika 

pendengar berminat untuk mendapatkan maklumat tambahan hendaklah disampaikan melalui 

pernyataan yang lebih kuat atau hujah-hujah yang kukuh. Selain itu penutur hendaklah 

diminta memberikan penjelasan akan sesuatu yang diperkatakan agar pendengar dapat 

menerima dengan hati terbuka tetapi jika tidak dapat memberikan sesuatu penjelasan atau 

memberikan sebahagian sahaja alasan akan dianggap biadab dan melanggar prinsip 

kesantunan. Dibawah antara contoh-contoh ujaran yang dapat dikelaskan dalam pelanggaran 

maksim kuantiti yang dapat dilihat dalam ucapan bajet DSNTAR. 

 

i) Analisis semantik : 

Kesimpulannya, sebagai sebuah negara yang sedang membangun dan bercita-cita besar. 

Malaysia seperti mana yang lainnya sedang bertarung di gelanggang dunia yang sungguh 

mencabar. Malah, sejak merdeka kita tidak sunyi daripada dihambat pelbagai dugaan dan 

rintangan. (U.137/2010) 

  

Bentuk logik: 

Kesimpulannya, sebagai sebuah negara yang sedang membangun dan bercita-cita besar. 

Malaysia seperti mana yang lainnya sedang bertarung di gelanggang dunia yang sungguh 

mencabar. Malah, sejak merdeka kita ______________________________________ 

                                                  [telah menghadapi pelbagai masalah negara] 

 

ii) Analisis semantik : 

Sejak dulu, kini dan selamanya jasa golongan pemimpin masyarakat tidak pernah dilupa. 

(U.93/2011) 

 

Bentuk logik: 

__________________________   jasa golongan pemimpin masyarakat tidak pernah dilupa.    

[insentif kerajaan sebelum ini, sekarang dan akan mengekalkan pemberian insentif] 

 

Rumusan ujaran 

Rumusan ujaran ini adalah perihal menganalisis peringkat pragmatik iaitu melibatkan 

konteks. Oleh itu, merujuk kepada data-data yang diberikan adalah bersangkut paut dengan 

fakta atau data yang lengkap agar terhindar daripada yang tidak benar atau lemah sebaliknya 

hendaklah membuat pernyataan yang betul dan tepat agar maklumat yang diberikan itu 

diterima pendengar iaitu rakyat. Mengambil contoh, daripada ucapan bajet tahunan DSNTAR 

pada tahun 2010 baris ke-137 di mana DSNTAR telah mengungkapkan “tidak sunyi 

daripada dihambat pelbagai dugaan dan rintangan” tergolong dalam perlanggaran maksim 

kualiti kerana maklumat yang diberikan terlalu ringkas. Ujaran membawa maksud implisit 

tersendiri seperti dilihat DSNTAR ingin menjelaskan kepada rakyat bahawa negara kita telah 

melalui pelbagai keperitan sehinggalah mencapai kemakmuran yang dikecapi kini. Terdapat 

banyak dugaan dan rintangan terpaksa dilalui kerajaan dan rakyat dalam membentuk sebuah 

negara harrmoni. Sebagai contoh, berbalik kepada sejarah negara pada 13 Mei 1969 

berlakunya rusuhan antara kaum Cina dan Melayu yang melibatkan banyak nyawa terkorban 

dan terjadinya darurat kepada seluruh warga Malaysia pada waktu tersebut dan merupakan 

sejarah hitam bagi negara kita. Oleh itu, nasihat DSNTAR kepada ibu bapa dan anak-anak 

muda supaya mereka mengambil pengajaran daripada kejadian-kejadian yang lepas dan tidak 

mengulanginya lagi seperti berlakunya rusuhan kaum pada 13 Mei 1969 dan peristiwa 

Kampung Medan pada 2001. Aman (2014), mempertahankan keamanan itu adalah 

tanggungjawab besar kerajaan dan rakyat jelata kerana itulah negara mempunyai undang-

undang yang ketat bagi membendung segala ancaman.  

Sehubungan dengan itu, rujukan “sejak dulu, kini dan selamanya jasa golongan 

pemimpin masyarakat tidak pernah dilupa” yang terdapat pada ujaran ke-93 pada tahun 2011 

telah melanggar maksim kuantiti kerana mempunyai kriteria maklumat yang terlalu ringkas. 

Implisit daripada ujaran ini dapat diandaikan bahawa DSNTAR pada telah memberikan fakta 

kepada rakyat negara kita bahawa kerajaan negara ini cukup prihatin dengan memberikan 

insiatif kepada ketua masyarakat seperti ketua kampung, tok batin dan imam-imam masjid 

supaya tidak terbelenggu dengan kesusahan. Ketua masyarakat ini merupakan mata dan 

telinga yang membantu memimpin organisasi kecil bagi sesebuah masyarakat. Kenyataan 

DSNTAR menunjukkan bahawa kerajaan tidak pernah sekalipun melupakan jasa pemimpin 

masyarakat dengan memberi inisiatif khas kepada mereka saban tahun. Usman (1999), 

pencapaian sesebuah pembangunan sememangnya dipengaruhi oleh sebuah kepimpinan yang 

mempunyai hubung kait erat antara pembangunan dan kepimpinan. Hal ini disokong oleh 

Hamden (2012) yang memetik ucapan mantan Ketua Menteri Sarawak, Pehin Sri Haji Abdul 

Taib Mahmud menyatakan bahawa tanpa adanya nilai kepimpinan sesebuah masyarakat 

diibaratkan sebagai ‘sebuah kapal tanpa kemudi’ yang tidak tahu hala tuju. 

 

Kesimpulan 

Kesimpulannya, kajian implikatur dalam wacana ucapan lebih tertumpu kepada kajian humor 

politik dan wawancara. Kajian seperti itu juga melihat perlanggaran maksim kerjasama Grice 

(1975) berdasarkan ujaran tokoh politik. Humor dan wawancara ini sedikit berbeza dengan 

ucapan yang ingin dikaji oleh pengkaji kerana ucapan bajet tahunan yang ingin dikaji lebih 

bersifat formal dan beretika. Penggunaan ungkapan yang berimplikatur seperti ini juga 

mampu mewujudkan suasana yang harmoni serta saling hormat-menghormati sesama 

manusia dan juga terhadap alam sekitar yang sinonim dalam kehidupan sesebuah masyarakat 

(Daud, Wahid & Gedat,  2017, 2018). Ucapan bajet juga mempunyai kepentingan yang 

tersendiri jika dibandingkan wacana politik yang lain. Ucapan bajet merupakan kayu 

pengukur kepada kejayaan atau manifesto kerajaan yang memerintah iaitu sejauh manakah 

kerajaan merangka bajet tahunan negara. Sememangnya tidak banyak kajian berkaitan 

implikatur dalam wacana ucapan politik di Malaysia.  

